
A: Mtazamo Wa Qur'an Katika Kujenga Juu Ya
Makaburi

Qur'an haikuweka wazi hukumu ya kujenga juu ya makaburi; isipokuwa inawezekana kuifahamu hukumu

yake kwa kupitia baadhi ya aya tukufu ambazo zimelizungumzia jambo hili kiujumla.
Hebu fuatilia ufafanuzi ufuatao:
1). Kujenga Juu Ya Makaburi Ya Mawalii Na Kuviheshimu Vitu Vitukufu Vya Mwenyezi Mungu

Hakika Qur'an Tukufu inakichukulia kitendo cha kuheshimu mambo matukufu ya Mwenyezi Mungu kuwa
ni dalili ya ucha Mungu (Utawa).

Mwenyezi Mungu anasema: 'Na ye yote anayeziheshimu alama za Mwenyezi Mungu, basi kufanya

hivyo ni miongoni mwa uchaji wa moyo." Quran, 22:32.
Sasa tunajiuliza: Nini maana ya "taadhim sha‘airillah?"

Jawabu: "Sha'air" ni tamko la uwingi na umoja wake ni "Sha'irah”, nalo lina maana ya dalili na alama, na
wala haikuwa makusudio ya "Sha'air" katika aya hii kuwa ni alama zinazothibitisha kuwepo kwa

Mwenyezi Mungu, kwani ulimwengu wote ni dalili ya kuwepo kwa Mwenyezi Mungu.
Mshairi mmoja anasema:
"Katika kila kitu kuna dalili inayojulisha kwamba Mwenyezi Mungu ni mmoja."

Kama ambavyo ni vema ifahamike kwamba hakuna yeyote anayesema kuwa, "kukiheshimu kila kitu
kilichoko ulimwenguni ni dalili ya ucha Mungu"; bali makusudio ni kuziheshimu dalili (alama) za dini ya
Mwenyezi Mungu.

Na maana hii ndiyo ambayo waisemayo wafasiri wa Qur'an katika aya hii kwamba, neno "Sha‘airullah”,

maana yake ni vitambulisho vya dini ya Mwenyezi Mungu.

Na iwapo "Safa" na "Marwah" na pia ngamia anayepelekwa Mina kwa ajili ya kuchinjwa ni miongoni mwa
alama za dini ya Mwenyezi Mungu, basi siyo kwa sababu nyingine bali ni kwa kuwa ni vitambulisho vya

dini tukufu na mpenzi wa Mwenyezi Mungu Nabii Ibrahim [a].

Na iwapo Muzdalifah huitwa "Mash'ar" hiyo ni kwa sababu ipo miongoni mwa alama za dini ya Mwenyezi

Mungu Mtukufu; na kwamba kusimama katika Mash’ar hiyo ni dalili za kumtii Mwenyezi Mungu Mtukufu.

Vile vile Ibada za Hija zinapoitwa kuwa ni Sha'air; basi siyo kwa sababu nyingine isipokuwa ni kwa kuwa

ni alama za tauhidi na za dini tukufu.

Kwa kifupi ni kwamba, kila kile ambacho ni kitambulisho cha dini ya Mwenyezi Mungu, kukiheshimu ni

katika mambo yanayomsogeza mtu katika ucha Mungu.

Hivyo basi hakuna shaka kwamba Manabii na Mawalii wa Mwenyezi Mungu, wao ndiyo alama kubwa
zaidi miongoni mwa alama za dini ya Mwenyezi Mungu, kwani wao walikuwa ndiyo njia bora ya kufikisha

ujumbe wa Mwenyezi Mungu na kuueneza miongoni mwa watu.

Hakika miongoni mwa mambo yenye kuthibiti kwa kila mtu aliye muadilifu ni kwamba, kuwepo kwa
Mtume [s] na Maimamu watukufu [a] ni katika alama na vitambulisho vya dini hii tukufu, kwa hiyo

kuwaheshimu wao ni kumtukuza Mwenyezi Mungu, na ndiyo alama ya ucha Mungu.

Na hapana shaka kwamba, kuhifadhi kumbukumbu zao na kuyahifadhi makaburi yao yasiondolewe, ni
moja katika aina ya kuviheshimu vitambulisho vya dini ya Mwenyezi Mungu Mtukufu.

Na kwa maneno mengine, tunaweza kufahamu umuhimu wa kuheshimu makaburi ya Mawalii wa

Mwenyezi Mungu kwa kupitia nukta mbili zifuatazo:

Kwanza: Mawalii wa Mwenyezi Mungu hasa wale ambao waliuawa kwa ajili ya kueneza dini, wao ni

vitambulisho vya Mwenyezi Mungu na ni alama za dini yake.

Pili: Kujenga juu ya makaburi yao ili kudumisha utajo wao na kuishi kwa kufuata mwenendo wao wa haki

ni aina ya kuonyesha kuwaheshimu na kuwatukuza.

Kwa msingi huu basi, ndiyo maana tunaona mataifa yote ulimwenguni yanatenga maeneo maalum kwa
ajili ya makaburi ya watu wao mashuhuri wa kidini na kisiasa, ili kuzibakisha kumbukumbu zao zidumu
kwa ajili ya wafuasi wao milele. Kwa hiyo inakuwa kana kwamba kuyahifadhi makaburi yao yasitoweke
na kuharibiwa ni katika jumla ya kudumisha kumbukumbu zao na kuendelea kuwepo kwa fikra zao na

miongozo yao.

lli kuufahamu vyema ukweli huu, hapana budi tuifanyie mazingatio aya ya 36 katika Surah Al-Hajj:
"Na ngamia, ngombe, mbuzi na kondoo (muwachinjao) tumekufanyieni kuwa ni katika alama za

Mwenyezi Mungu."



Baadhi ya Mahujaji wa Nyumba tukufu ya Mwenyezi Mungu walikuwa wakienda hija pamoja na hgamia
wao kutoka katika miji yao ili wanyama hao wapelekwe iliko Al-Kaaba - kwa madhumuni ya kuwachinja
karibu na nyumba ya Mwenyezi Mungu, pia walikuwa wakiwavalisha makoja shingoni mwao ikiwa ni
alama ya kutambulisha kwamba, mnyama huyo atapelekwa Makka kwa ajili ya kuchinjwa. Basi mnyama
huyo huwa amewekwa kwa ajili ya Mwenyezi Mungu Mtukufu, hawezi kuuzwa wala kununuliwa; na
kitambulisho chake katika kundi la ngamia wengine ni huko kuvalishwa hilo koja. Kwa sababu hii basi,
Mwenyezi Mungu amemzingatia mnyama wa aina hii kuwa ni miongoni mwa alama za Mwenyezi

Mungu.

Na kwa ajili hii, Uislamu umetoa hukumu ya kumheshimu mnyama huyu; hivyo basi haifai kumpanda; na
ni wajibu kumkamilishia mabhitaji ya chakula na kinywaji mpaka wakati wa kuchinjwa hapo karibu na Al-

Kaaba.

Sasa basi, ikiwa ngamia huyu anapata heshima hii na utukufu huu kwa sababu tu amekuwa miongoni

mwa alama za Mwenyezi Mungu Mtukufu, basi utasemaje juu ya Manabii na Maimamu watukufu?

Je, Manabii na Maimamu watukufu [a] pamoja na wanachuoni na mashahidi ambao walivaa makoja ya
kutunukiwa kwa ajili ya Mwenyezi Mungu tangu hapo mwanzo, na walijitoa muhanga nafsi zao
kuitumikia dini ya Mwenyezi Mungu, pia wakawa ni wawakilishi wa Mwenyezi Mungu katika kuwaongoza
viumbe wake; basi kwa yote haya hawatazingatiwa kuwa ni miongoni mwa vitambulisho vya dini ya

Mwenyezi Mungu?

Je, hivi siyo jambo la wajibu kuwatukuza na kuwapa heshima inayowastahiki wakiwa hai na baada ya

kufa kwao?

Ikiwa Al-Kaaba, Safa na Marwah, Mina na Arafat (vitu ambavyo havina uhai, na ni mchanganyiko wa
udongo na mawe tu vinazingatiwa kuwa ni alama za Mwenyezi Mungu, na vinastahiki heshima na
utukufu unao nasibiana navyo kwa sababu tu ya kuwepo mafungamano ya vitu hivyo kwa Mwenyezi
Mungu Mtukufu, basi kwa nini Mawalii wa Mwenyezi Mungu ambao wao ndiyo watetezi wa dini ya

Mwenyezi Mungu na walizieneza shari'ah zake wasiwe ni miongoni mwa alama za Mwenyezi Mungu?
Basi sisi tunawataka Mawahabi waamue wenyewe kuhusu jambo hili na tunawauliza maswali yafuatyo:

Je, mnayo mashaka yoyote au wasiwasi wowote kwamba Manabii na Mtume ni miongoni mwa alama za
dini ya Mwenyezi Mungu? Je, nafsi zenu hazioni umuhimu wa kuwatukuza na kudumisha utajo wao na

kushikamana na mafundisho yao?

Je, kujenga juu ya makaburi yao na kuvisafisha viwanja yalipo makaburi yao ni kuwatukuza na
kuwaheshimu? Au kuyabomoa makaburi yao na kuvipuuza bila kuvisafisha viwanja walipozikwa na

kuvitelekeza ndiyo kuwatukuza?!

2. Kuwapenda Al-Qurbaa



Kwa hakika Qur'an inatuamuru wazi wazi kuwapenda jamaa wa Mtume [s] na kushirikiana nao vizuri, na

inasema:

"Waambie (ewe Mtume Wetu) sikuombeni malipo yoyote (katika kazi hii) isipokuwa muwapende

jamaa (zangu).. Quran, 42:23.

Kitu kinachoonekana wazi kwa yeyote yule ambaye Mwenyezi Mungu amemsemesha kwa usemi
uliyomo katika aya hii ni kwamba, kujenga juu ya makaburi ya watu wa nyumba ya Mtume [s] ni moja

katika aina za kuonyesha upendo kwao.

Desturi hii (ya kujenga juu ya makaburi ya viongozi) ni yenye kufuatwa na mataifa yote katika
ulimwengu, na wote wanaizingatia hali hii kuwa ni namna mojawapo ya upendo kwa huyo aliyezikwa
kwenye kaburi hilo; na ndiyo maana utaona wanawazika viongozi wao wakubwa wa kisiasa na utaalamu
mbali mbali katika makanisa na sehemu mashuhuri za kuzikia, na kisha wakapanda pembeni ya

makaburi hayo aina tofauti za maua na miti.
3. Kujengea Makaburi Katika Nyumati Lilizopita

Baadhi ya aya tukufu za Qur'an zinatufahamisha kwamba, kuyaheshimu makaburi ya waumini ni jambo
ambalo lilikuwa limeenea miongoni mwa nyumati zilizotangulia kabla Uislamu haujadhihiri. Kwa mfano,
zilipokuwa zimeenea habari za As-habul-Kahfi (Watu wa Pangoni) miongoni mwa watu, na watu hao
wakaenda kwenye hilo pango ili wakawaone hao As-habul Kahfi wenyewe, ilitokea tofauti na mabishano
juu ya mahala pa maziko yao hao As-habul-Kahfi, na watu wakagawanyika makundi mawili.

Kundi moja likasema: Jengeni jengo juu yao."
Na kundi la pili likasema: "Bila shaka tutajenga Msikiti juu yao."

Hapa utaona kwamba Qur'an Tukufu inatutajia rai hizi mbili bila ya kuzikosoa; kwa hali hiyo basi
inawezekana kusema kwamba lau rai hizi mbili zingekuwa hazifai, bila shaka Qur'an ingezikosoa au

ingesimulia kisa cha semi mbili hizi kwa kuzipinga na kuzikemea.

Wafasiri wa Qur'an wanasema: "Mzozo kuhusu mahali walipozikwa As-habul-Kahfi, ulitokea baina ya
waumini na makafiri ama makafiri wao walisema: "Jengeni jengo juu yao', na waumini nao walisema:

"Tutajenga msikiti juu yao."

Ushindi waliupata waumini, kwani Mwenyezi Mungu anasema: "Wakasema wale walioshinda katika

shauri lao, bila shaka tutajenga msikiti juu yao." Quran, 18:21.
Msikiti ulijengwa na makaburi ya As-habul-Kahfi yakawa ni mahali panapotukuzwa na kuheshimiwa.

Hali hii inatuonyesha kwamba lengo a kujenga juu ya makaburi ya hao As-habul-Kahfi halikuwa jingine

isipokuwa ni kuonyesha namna ya kuwatukuza Mawalii wa Mwenyezi Mungu.



Ewe msomaji mpendwa, baada ya aya tatu za Qur'an zilizotangulia hapo kabla, ni dhahiri haiwezekani
kuharamisha kujengea juu ya makaburi ya Mawalii wa Mwenyezi Mungu, wala hakuna karaha ya
kutenda hilo kwa namna yeyote ile, isipokuwa kinachowezekana ni kulizingatia tendo la kujengea juu ya
makaburi kuwa ni katika namna ya kuviheshimu vitambulisho vya dini ya Mwenyezi Mungu, na kwa

kufanya hivyo ni katika kuonyesha wazi upendo wa jamaa ya Mtume [s].
4. Ruhusa Ya Nyumba Maalum

Bila shaka Mwenyezi Mungu ametoa ruhusa ya nyumba ambazo ndani yake litatajwa jina la Mwenyezi
Mungu Mtukufu. Mwenyezi Mungu akasema: "Katika nyumba ambazo Mwenyezi Mungu ameamrisha
litajwe humo jina lake, humtukuza humo asubuhi na jioni watu ambao hawashughulishwi na

biashara ya kuuza na kununua (wakasahau) kumkumbuka Mwenyezi Mungu." Qur'an, 24:36-37.

Katika aya hizi, ushahidi wa kufaa kujenga juu ya makaburi utakamilika kwa kubainisha mambo mawiili:

La kwanza: Nini makusudio ya neno Al-Buyuut (nyumba) lililomo katika aya?
La pili: Nini makusudio ya neno Ar-Raf'u pia lililoko katika aya?

Kuhusu lile neno la kwanza, kinachokusudiwa katika neno "Al-Buyuut' siyo Misikiti peke yake, isipokuwa
muradi wake ni misikiti na sehemu ambazo hutajwa katika sehemu hizo jina la Mwenyezi Mungu, sawa
sawa ikiwa ni misikiti au isiwe misikiti, kama vile nyumba za Manabii na Maimamu [a] na wacha Mungu
ambao haiwashughulishi biashara ya kuuza na kununua kiasi cha kuwasahaulisha kumkumbuka

Mwenyezi Mungu.

Basi nyumba hizi zitazingatiwa kuwa ni miongoni mwa makusudio yanayoijitokeza katika aya hiyo tukufu.
Bali inawezekana kabisa kusema kwamba makusudio ya "Al-Buyuut" siyo Misikiti, kwa sababu "Al-Bait"

kwa maana ya nyumba, ni jengo ambalo limejengwa kwa kuta nne na juu yake kuna paa.

Sasa basi ikiwa Al-Kaaba inaitwa kuwa ni nyumba ya Mwenyezi Mungu (Baitullah), hakuna
kinachosababisha iitwe hivyo ila ni kwa kuwa inalo paa.

Qur'an kwa upande wake, inazingatia neno "Al-Bait" kwa maana ya nyumba yenye paa.
Mwenyezi Mungu Mtukufu anasema:

'Na isingekuwa watu watakuwa kundi moja, bila shaka tungeliwafanyia wanaomkufuru (Mwenyezi

Mungu) Mwingi wa Rehema, majumba yao kuwa ni yenye mapaa ya fedha".....
Qur'an, 43:33.

Kinachofahamika katika aya hii ni kwamba nyumba "Al-Bait" huwa haiepukani na paa. Na kwa kisheria
inapendekezwa Misikiti isiwe na paa na ndiyo maana unaona msikiti Mtukufu wa Makka kwa juu uko

wazi haukufunikwa na paa.



Na kwa hali yoyote ile, makusudio ya "Al-Buyuut’ imma yatakuwa na maana zaidi ya ile maana ya

misikiti au maana yake isikusudie misikiti.

Maelezo yaliyotangulia hivi punde yamelihusu lile jambo la kwanza yaani nini makusudio ya neno "Al-

Buyuut".
Na ama lile la pili ambalo ni maana ya (Ar-Raf'u), hili linawezekana kuwa na maana mbili.

Maana ya kwanza: Ni kuwa makusudio ya neno "Ar-Rafu" (kuinua) ni kwa ile maana ya kimaada
inayoonekana wazi wazi, maana ambayo huthibitika kwa kuweka msingi (wa jengo) na kusimamisha
kuta na hatimaye jengo lenyewe kusimama kama alivyosema Mwenyezi Mungu:

'Na (kumbukeni pale) Ibrahimu alipoziinua kuta za nyumba na Ismaiil." Quran, 2:127.

Maana ya pili: Ni kuwa makusudio ya neno "Ar-Raf'u’ ni kimaana (na wala siyo ya kimaada) kama
alivyosema Mwenyezi Mungu Mtukufu, "Na tulimuinua daraja ya juu kabisa, " maana yake ni kuwa

"Tulimpa daraja ya juu kabisa."

lwapo makusudio ya Ar-Rafu yatakuwa ni kwa ile maana ya kwanza, basi itakuwa inajulisha wazi
kabisa kwamba inafaa kuyajenga na kuyaimarisha majumba ya Manabii na Mawalii wa Mwenyezi

Mungu, katika zama za uhai wao na baada ya kufa kwao.

Na ni jambo linaloeleweka kwamba mahali alipozikwa Mtume [s] na mahali walimozikwa wengi wa

Maimamu watukufu na Mawalii wa Mwenyezi Mungu ni katika majumba yao.

Hivyo basi, kuyajenga majumba haya na kuyahifadhi yasiharibiwe na kuondoka alama zake ni tendo
linalofaa kwa mujibu wa nassi ya aya tukufu ya Qur'an; na zaidi ya hapo ni jambo lililopendekezwa

litendwe.

Na kama muradi wake neno Ar-Rafu itakuwa ni ile ya kimaana tu yaani kutukuza (kuinua daraja, cheo)
matokeo yake yatakuwa ni kupatikana ruhusa ya kuyaheshimu na kuyatakuza majumba hayo na

kuyahifadhi na kuyaepusha kutokana na kila kile ambacho hakistahiki heshima yake.

Na kwa hali yoyote, ile ruhusa iliyopo katika maana ya neno Ar-Rafu, sawasawa kama itakuwa ni ile ya
kimaada au ni ile ya kimaana tu, basi itakuwa haikupatikana ila kwa sababu ya kuwepo katika mahali

hapo watu wema, ambao humtaja Mwenyezi Mungu Mtukufu asubuhi na jioni.

Baada ya kuitaja aya hii na aya nyingine zinazofanana na hii, basi itakuwaje Mawahabi waone kuwa
inafaa kuyabomoa majumba waliyokuwamo kizazi cha Mtume [s], majumba ambayo yalikuwa ni mahala
ambapo Malaika wa Mwenyezi Mungu walikuwa wakishuka na pia yalikuwa ni vituo vya kumtaja

Mwenyezi Mungu na kueneza dini yake na hukumu zake?

Vipi itakuwa inafaa kwa Mawahabi kubomoa makaburi matukufu ambayo ndiyo mahala pa (kuonyesha)

upendo wa nyoyo za mamilioni ya waumini ambao walikuwa wakiyazuru - wake kwa waume, asubuhi



na jioni, na walikuwa wakimtaja Mwenyezi Mungu katika majumba hayo, kwa kuswali, kuomba na

kumtakasa?

Kwa nini basi Mawahabi wamefanya jeuri kwa kuyadharau majumba haya na kuyadhalilisha na
kuyapuuza? Kwa nini wameyageuza yakawa ni mahala palipotengwa na kubaki pweke. Nyoyo za

waumini wote huomboleza na kuhuzunika kutokana na kuyadharau na kuyadhalilisha majumba haya.
Kwa nini? Tena kwa nini?

Amepokea Al-Hafiz As-Suyuti kutoka kwa Anas ibn Malik na Buraidah kwamba Mtume wa Mwenyezi
Mungu [s] aliisoma kauli ya Mwenyezi Mungu Mtukufu (isemayo) "Katika majumba ambayo Mwenyezi
Mungu ameamrisha zijengwe....." Basi alisimama mtu fulani akasema: "Ni nyumba gani hizi ewe Mtume

wa Mwenyezi Mungu?"
Mtume [s] akasema: "Ni nyumba za Mitume."

Basi Abubakar akasimama na akasema: "Ewe Mtume wa Mwenyezi Mungu, na nyumba hii ni miongoni

mwa hizo?" Na aliashiria nyumba ya Ali na Fatimah [a].

Mtume [s] akasema: "Ndiyo; nayo ni bora mno kuliko zingine."

